
 

MMA yakin prestasi Dr Dzulkefly 
terajui Kementerian Kesihatan 
Oleh Rohaniza Idris - Disember 12, 2023 @ 4:48pm 
roha@bh.com.my 

 
 

KUALA LUMPUR: Persatuan Perubatan Malaysia (MMA) yakin rekod prestasi dan kualiti 
kepimpinan Datuk Seri Dr Dzulkefly Ahmad untuk menerajui semula Kementerian Kesihatan. 

Presidennya, Dr Azizan Abdul Aziz berkata, pihaknya percaya Dr Dzulkefly mampu menangani 
isu dan cabaran yang kompleks dalam sistem penjagaan kesihatan di negara ini. 

"MMA mempunyai hubungan kerja yang baik dengan Dr Dzulkefly dan beliau bersedia 
mendengar pandangan pakar dan kerap berhubung dengan pihak berkepentingan ketika 
membuat sebarang keputusan dasar. 

"Beliau juga sanggup membuat keputusan yang tidak popular apabila diperlukan, untuk 
melindungi kesihatan awam," katanya dalam kenyataan, hari ini. 

Dr Dzulkefly adalah antara lima bekas menteri yang dilantik semula dalam rombakan Kabinet 
yang diumumkan Perdana Menteri, Datuk Seri Anwar Ibrahim di Putrajaya, hari ini. 

Ahli Parlimen Kuala Selangor itu sebelum ini pernah memegang jawatan itu dari Mei 2018 
hingga Februari 2020 di bawah pentadbiran Kerajaan Pakatan Harapan (PH) ketika Tun Dr 
Mahathir Mohamad jadi Perdana Menteri . 

Dr Azizan berkata, MMA percaya Dr Dzulkefly dapat melaksanakan tugasnya dengan baik 
seperti yang pernah beliau lakukan sebelum ini. 

"Kami mengucapkan tahniah kepada beliau dan tidak sabar menantikan peluang untuk 
bekerjasama dengan rapat dengannya sekali lagi," katanya. 

 


